
VERKLARING

Ek, die ondergetekende, verklaar hiermee dat die werk in hierdie
werkstuk vervat my eie oorspronklike werk is en dat ek dit nie
voorheen hetsy ten dele of volledig by enige universiteit vir 'n

graad aangebied het nie.

Datum: 23 Julie 2002.

1. Inleiding - Die Ontwikkeling van die ‘Paradigmale Biomediese
Etiek Model’

Radikale kliniese, tegnologiese en farmakologiese ontwikkelinge in geneeskunde
toenemend sedert die mid-vyftigs, het enersyds rewolusionére behandelingsvorms
moontlik gemaak, en andersyds geykte denke oor die definisie of diagnose van bv. die
dood omver gegooi [Winkler, 1993, p. 348]. Operasies op 'n nie-kloppende hart is
alledaags; pasiénte kan byna onbepaald met ventilasie en farmakologiese ondersteuning
biologies aan die lewe gehou word; operasies op die ongebore fetus is algemeen; organe
insluitende niere, lewer, hart en longe word suksesvol oorgeplant; die menslike genoom
is ontrafel.

Parallel hieraan het radikale veranderings in die samelewing ingetree. Die
postmoderne samelewing kan ten beste beskryf word aan die hand van kompleksiteit
waarvan die uitstaande eienskappe voorwaardelikheid, toevalligheid, gebeurlikheid, is
[die eienskappe van die komplekse postmoderne samelewing sal later meer omvattend
beskryf en bespreek word]. Die onsekerheid, tentatiwiteit en fragmentasie wat die
postmoderne mens aanvoel en beleef [deels omdat ‘etiese sekerheid’ hom ontneem is],
tesame met die radikale veranderings in geneeskunde het ’n groot behoefte aan etiese
leiding ontbloot. Bauman [1993, p. 31] beskryf die etiese dilemma van postmoderniteit
juis as dit: 'n enorme maar onbevredigde behoefte aan etiese reéls. 'n Verdere kenmerk
van die tyd is die informasie-ontploffing tesame met die ‘reg om te weet’ [wat vloei uit
sterk denke oor outonomie en persoonlike vryheid] en om [uit die gesigspunt van die
massa media) in fe lig. Die samelewing word toegegooi met inligting en kennis sonder
om noodwendig te weet hoe om dit toe te pas.

Die versoening van hierdie  uiterstes — byna onbeperkte wetenskaplik-
geneeskundige vermoég, 'n inligting-ontploffing en ’n drang na outonomie en persoonlike
vryheid — in ag genome hul geregtelike implikasies, het 'n vakuum in geneeskundige
denke laat ontstaan. Dit is ironies dat geneeskundiges wat opgelei word om analities en
onafhanklik te dink, nie self die antwoorde kon vind nie [die rede is dalk juis die aard van
die postmoderne samelewing wat hulle, omdat hulle in die werklikheid van die alledaagse

lewe betrokke is, beter as abstrak-denkende teoretici kon aanvoel hoewel nie verstaan

